
Abstract  
 

This article provides an overview of distance learning in modern conditions, which 
creates favorable conditions for the rapid development of information and communi-
cation technologies and their capabilities in the learning process. 

Бугунги кун таълимининг асосий мақсадларидан бири замонавий таълим 

тизимида юқори сифатли технологияларни жорий этиб, таълим 
самарадорлигини ошириш ва таълим тизимини такомиллаштириш, таълим 
жараёнига ахборот ва коммуникатсия технологияларини кенг кўламда жорий 
этишдан иборат.  

Таълим бериш жараёнида янги техник воситалар, компютер ва бошқа 
ахборот технологияларининг жадал суръатларда кириб келаётган ҳозирги 
даврида фанлараро узвийликни таъминлаш мақсадида замонавий 
технологиялардан фойдаланиш долзарб масалалардан биридир. 
Республикамизда қабул қилинган қарор ва фармонларда замонавий 
технологияларни ривожлантириш ва уларни халқ хўжалигининг турли 
соҳаларида қўллаш, шу жумладан ўқув жараёнига замонавий компютер ва 
ахборот технологияларини кенг жорий этиш лозимлиги таъкидланган. 

Масофали ўқитиш замонавий таълимнинг энг муҳим ва тобора 
оммавийлашиб бораётган шакли саналади. Замонавий шароитда ахборот-
коммуникацион технологияларнинг тезкор ривожланиши таълим жараёнида 
уларнинг имкониятларидан фойдаланиш учун қулай шароитни вужудга 
келтирди. Айни вақтда етакчи хорижий мамлакатлар масофадан ўқитиш 
борасида бой тажриба тўпланган.  

Масофавий таълим – муайян нуқтадан ахборот-коммуникация воситалари 
(видео, аудио, компьютер, мультимедиа, радио, телевидение ва б.) ёрдамида 
таълим хизматларини кўрсатиш, таълимий маҳсулотларни тарқатиш ва етказиб 
беришда анъанавий ҳамда инновацион шакл, метод, воситаларга асосланган 
ҳолда таълим ресурсларидан фойдаланишга йўналтирилган таълим.  

Масофавий таълим технологияси 1969 йилда Англия премьер-министри 
Г.Вильсон ташаббусига кўра шакллантирилган деб ҳисобланади. Аммо 
масофадан ўқитиш анча олдинроқ, яъни, биринчи барқарор, мунтазам почта 
алоқасининг шаклланиш даврида юзага келган. 1858 йилдан бошлаб Лондон 
университетида барча хоҳловчиларга уларнинг мустақил билим олишлари, 
барча ихтисосликлар ва барча соҳалардаги академик даража учун имтиҳон 
топширишларига рухсат этилган. 1938 йилдан буён Сиртқи таълим бўйича 
Халқаро кенгаш, 1982 йилдан бошлаб, Масофавий таълим бўйича Халқаро 
Кенгаш номи билан машҳур халқаро таълим ташкилотлари сифатида фаолият 
кўрсатмоқда. 

Масофавий таълим АҚШда ўтган асрнинг 60-йилларнинг ўрталаридан, 
Европада эса 70-йилларнинг бошларида жадал ривожлана бошланган. 

Ўқитишнинг бу шакли таълим олувчилар ва ўқитувчиларнинг бир-
бирлари ҳамда ўқитиш воситалари билан ўзаро таъсирининг мақсадга 
йўналтирилган интерфаол жараёнидан иборат бўлиб, бунда таълим жараёни 
уларнинг географик фазовий жойлашишига боғлиқ бўлмайди. Таълим жараёни 
кичик тизимлардан иборат, яъни ўқитиш мақсади, мазмуни, методлари, 
воситалари, ташкилий шакллари, назорат, ўқув-моддий, молиявий-иқтисодий, 

меъёрий-ҳуқуқий ва маркетинг каби элементларни қамраб олган ўзига хос 
педагогик тизимда кечади. 

Ахборот-таълим муҳити маълумотларни узатиш воситалари, ахборот 
ресурслари, ўзаро мулоқот баёнлари, фойдаланувчиларнинг таълим олишга 
бўлган эҳтиёжларини қондиришга йўналтирилган аппарат-дастурий, ташкилий-
услубий таъминот ва бошқалар масофадан таълимнинг тизимий-ташкилий 
мажмуи саналади. 

Масофавий таълим ўқитишнинг анъанавий усулларидан фойдаланиш, 
турғун шароитда ўқиш имкониятига эга бўлмаган, имкониятлари тиббий шарт-
шароитлар туфайли чегараланган шахслар, шунингдек, кадрларни қайта 
тайёрлаш ва уларнинг малакасини ошириш курсларининг тингловчилари, 
хорижий мамлакатларнинг таълим муассасаларида ўқитиш истагида бўлган 
абитуриентлар, иккинчи мутахассисликни эгаллашни хоҳловчи кадрларга жуда 
қулай шароитни яратиб беради. 

Мазкур таълимни ташкил этишда ўқитувчиларнинг фаолияти фақат ўқув 
ахборотларини узатиш билан чекланмайди. Шу сабабли бу турдаги таълимни 
ташкил этишга бир неча мутахассис жалб қилинади. Улар ўз вазифаларига кўра 
турлича номланади. Хусусан: 

1. Ўқитувчи – масофавий таълимни ташкил этишда фойдаланиладиган 
ўқув-методик қўлланмаларнинг муаллифи. 

2. Модератор – масофавий таълим негизида ташкил этилаётган семинар, 
тренинг, давра суҳбати ва форумларга бошчилик қилувчи (бошқарувчи) педагог 
(мулоқот жараёнининг тўғри ташкил этилишини таъминлайди, билдирилаётган 
фикрларни умумлаштиради, зарур бўлганда уларни тўғрилайди, таълим 
олувчиларнинг мустақил фикрлаш ва ишлаш қобилиятларини ривожлантиради, 
билиш фаолиятларини фаоллаштиради). 

3. Тьютор (лот. “tutorem”) – ўқув курслари учун интерфаол методларни 
танловчи, маъруза ўқитувчиси билан талаба ўртасида таълимий алоқани 
ўрнатувчи педагог (устоз, мураббий). 

4. Эдвайзер (фр. “avisen” – “ўйламоқ”, “advisor” – “ўйловчи”) битирув 
малакавий иши, курс лойиҳаларининг таълим олувчилар томонидан 
индивидуал, мустақил бажарилиши вақтида методик ёрдам берадиган 
маслаҳатчи. 

5. Фасилитатор (лот. “facilis”, ингл. “facilitator” – енгил, қулай) – масофавий 
таълим хизматидан фойдаланаётган гуруҳларнинг фаолиятини муаммонинг 
ечимини топишга йўналтирувчи, гуруҳларда юзага келадиган мулоқотни 
ривожлантирувчи, шунингдек, гуруҳлар фаолиятини холис, самарали баҳоловчи 
педагог. 

6. Инвигилатор – масофавий таълим асосида ташкил этиладиган ўқитиш 
натижаларини назорат қилувчи мутахассис-педагог. 

Масофавий таълим тизимида продуктив, репродуктив, муаммоли баён, 
эвристик ва илмий изланиш (тадқиқот) методлари қўлланилади. Мазкур 
тизимда ўқитиш воситалари сифатида қуйидагилардан фойдаланилади: 

a. китоблар (босма ва электрон шаклда); дидактик материаллар; 
b. компьютер ўқув тизимлари (оддий ва мультимедиа шаклида); 
c. аудио ўқув ахборотлари; видео ўқув ахборотлари; виртуал стендлар; 

тренажёрлар; маълумотлар базаси. 
d. техник воситалар – радио, телевидение, магнитофон, 

видеомагнитофон, кинопроектор, диапроектор, видеопроектор, 
кодоскоп, компьютер, интернет тармоғи ва б.  

Ўқув курсларида бир тингловчининг ўрнига бошқа тингловчи қатнашиши, 
унинг ўрнига синов топшириқларини топширишнинг олини олиш мақсадида 
масофавий таълим тизимида назорат видеоконференцияларни ташкил 
этилишига асосланади. 

Масофавий таълим тизимига кўра машғулотлар маъруза, семинар, 
лаборатория машғулоти, курс иши, синов, имтиҳон, маслаҳат, мустақил иш каби 
шаклларда йўлга қўйилади. 

Аввалдан ёзиб олинган видеомаърузалар таълим олувчиларга 
маърузаларни тинглаш ва кўриш учун шароит яратса, факсимал алоқа, хабар, 

топшириқларни тармоқ орқали тезкор алмашиниш талабаларга ўзаро тескари 
алоқа орқали ўқитиш имконини беради. Замонавий шароитда 
телекоммуникация воситалари – босма матнлар, аудио ва видеоёзувлар ўрни 
электрон ўқув-ахборот ресурслари, дастурлари билан тўлдирилмоқда. 

Ҳозирда ривожланган хорижий мамлакатларда масофавий таълимнинг 
қуйидаги моделлари (ЮНЕСКО, 2000 йил) амал қилмоқда (1-расм): 

 
  
Қуйидаги ушбу моделларнинг моҳияти очиб берилади. 
1. Бирламчи модел (у фақат масофавий таълимни ташкил этишга хизмат 

қилади; унга кўра таълимнинг кундузги шакли зарур бўлмайди; таълим барча 
ҳолатларда масофадан ташкил этилади; ўқитувчи ва таълим олувчилар ўқув 
фаолиятининг шакл, метод ва воситаларини эркинлик танлаш ҳуқуқига эга; вақт 
ва ўқув жадвалларига қатъий чегаралар қўйилмайди; ҳудудий марказлар 
ташкил этилган бўлиб, уларда таълим олувчилар ўқитувчилардан маслаҳат 
олиш, якуний имтиҳонларни топшириш имкониятига эга бўлади; Буюк 
Британиянинг Очиқ университети (United Kingdom Open University) ана шу модел 
асосида фаолият кўрсатади). 

2. Иккиламчи модел (унга кўра таълим қисман ОТМда, қисман масофали 
дастур асосида ташкил этилади; ҳар икки ҳолатда ҳам дарс жадваллари, ўқитиш 
дастурлари, имтиҳонлар ва баҳолаш мезонлари бир хил бўлиб, эътибор амалий 
тажрибага, педагогика инновацияларни тадқиқ этишга қаратилади; 
Австралиядаги Янги Англия университети (University of New England) шу модел 
асосида ишлайди). 

3. Аралаш модел (масофавий таълимнинг турли шакллари, бир неча 
шаклларнинг интеграциясига асосланган модел; таълим олувчилар масофавий 
таълим курслари ва университет дастурларини ўзаро параллел равишда 
ўзлаштиради; анъанавий курслар доирасида виртуал семинар, тақдимот ва 
видео-маърузага асосланган машғулотлар ташкил этилади; бу каби 
интеграллашган курслар Янги Зеландиянинг Массей университети (Massey 
University, New Zealand)да ташкил этилади. 

4. Консорциум (лот. “consortium” – “шериклик”, “биргаликда иштирок 
этиш”; масофавий таълимни ташкил этувчи икки университетдан иборат 
бирлашма; университетлар ўқув материалларини ўзаро алмаштиради ёки 
муайян вазифаларни ўзаро бўлишиб олган ҳолда бажаради; м: бир университет 
масофавий таълим учун ўқув материалларини тайёрласа, иккинчиси виртуал 
ўқув гуруҳларини ўқитувчилар билан таъминлайди ёки масофавий таълим 
дастурларининг аккредитациясини таъминлайди; бундай ҳолатда университет, 
унинг марказлари, факультетлари, нодавлат ташкилотлари, давлат 
муассасалари университетлар билан ҳамкорликка эришишлари мумкин; 
Канададаги Очиқ ўқув Агентлиги (Open Learning Agency, Canada) ушбу модел 
асосида иш кўради). 

5. Франчайзинг (ингл. “franchise” – “лицензия”, “ҳуқуқ”; ўзаро ҳамкор 
университетларнинг бир-бирларига ўзлари томонидан ташкил этиладиган 
масофавий таълим курсларини ташкил этиш ҳуқуқининг бериши; ушбу модел 
асосида таълим олувчилар гарчи муайян университетда таҳсил олсалар-да, 
консорциумга аъзо етакчи олий таълим муассасасининг талабаси оладиган 
ҳажмда сифатли таълим хизматларидан фойдаланиш ҳуқуқига, қолаверса, улар 

каби дипломга эга бўлади; Буюк Британиянинг Очиқ университети қошидаги 
Бизнес Мактаби (Open University Business School, Great Britain) билан ўзаро 
ҳамкорликка эришган Шарқий Европадаги қатор университетлар ана шу 
моделга асосланиб фаолиятни ташкил этади). 

6. Валидация (ингл. “validation” – “қондириш”; таълим маҳсулоти, таълим 
хизматлари ёки таълим тизими истеъмолчилари эҳтиёжларининг 
қондирилиши; масофали таълимнинг кенг тарқалган бу моделига кўра ўзаро 
ҳамкор таълим муассасалари тенглик тамойилига мувофиқ масофавий 
таълимни барча даражада биргаликда ташкил этиш хусусида келишиб олади; 
уларнинг бири диплом валидацияси, иккинчиси ўқув курслари, дастурларини 
акредитация қилади, учинчиси намунадаги диплом ҳамда сертификатларни 
бериш учун масъул бўлади, илмий даражалар беради ва ҳ.к.). 

7. Узоқлаштирилган аудиториялар (унга кўра замонавий ахборот 
технологиялари ва инновацион характердаги таълим воситалари кенг 
қўлланилади; бир олий ўқув юртида ташкил этилаётган ўқув курслари, маъруза 
ва семинарлар ундан узоқ масофада жойлашган таълим муассасаларининг ўқув 
аудиторияларга телекоммуникация воситалари орқали синхрон телекўрсатув, 
видеоанжуман ва радиоэшиттириш кўринишида узатилади; ўқитувчи бир 
вақтнинг ўзида талабаларнинг катта аудиторияси билан ишлайди; АҚШнинг 
Висконсия университети (Wisconsin University, USA), Хитойнинг марказий радио 
ва телеведение университети (China Central Radio and TV University)да масофавий 
таълимнинг ушбу моделидан фойдаланилади. 

8. Лойиҳалар (у давлат таълим ёки илмий-тадқиқот дастурлари доирасида 
кенг қамровлик лойиҳани амалга ошириш учун мўлжалланади; асосий эътибор 
ўқув материалларини тайёрловчи етакчи мутахассислар, ходимлар, масофавий 
таълим курсларини ташкил этадиган ўқитувчи ва олимлардан иборат илмий-
методик марказни шакллантиришга қаратилади; марказ томонидан 
тайёрланган масофавий таълим курслари муайян давлат ҳудудида катта 
аудиторияга узатилади; лойиҳа доирасида режалаштирилган ишлар бажарилгач 
(тугатилгач) якунланади. 

Ўқув юртларида масофавий таълимнинг ташкил этилиши муайян жараён 
сифатида кечади. Табиийки, ҳар бир жараён маълум босқичларда амалга 
оширилади. Масофавий таълимни ташкил этиш босқичлар қуйиагилардир:  

Ўқув муассасасларида масофавий таълимни амалга ошириш қуйидаги 
босқичларда амалга оширилади (2-расм): 

 
  

Айни ўринда масофавий таълимни амалга ошириш босқичларининг 
моҳияти хусусида сўз юритилади. 

1. Таҳлил босқичи (унда ўқув муассасининг масофавий таълимни ташкил 
этишга бўлган эҳтиёжи, таълим олувчиларнинг сони, таълим шакли, метод ва 
воситалари, лойиҳани амалга ошириш учун зарур бўлган техник, дастурий ва 
инсон ресурслари, лойиҳани иқтисодий асослари таҳлил қилинади). 

2. Лойиҳалаштириш босқичи (унда таҳлиллар натижасида амалга 
ошириладиган ишлар кўлами ва техник топшириқлар лойиҳалаштирилади). 

3. Жорий қилиш босқичи (ушбу босқичда масофавий таълим жараёнини 
бошқарувчи дастурий мажмуа тегишли серверда ўрнатилади, тизимга мувофиқ 
домен танланади; масофавий таълим жараёнини бошқарувчи дастурий 

мажмуадан фойдаланиш ва унга техник хизмат кўрсатишни таъминловчи 
ходимларга иш ўргатиш бўйича ўқув машғулотлари ташкил этилади). 

4. Ўқув контентларини яратиш босқичи (унда соҳа мутахассислари билан 
ҳамкорликда масофавий таълимнинг асосий элементларидан бири – ўқув 
контентлари яратилиб, улар экспертлар томонидан экспертизадан ўтказилади). 

5. Ишга тушириш босқичи (унда масофавий таълим жараёни ишга 
туширилади; ўқув жараёни доимий назоратга олинади; тизим хавфсизлиги 
мониторинг қилиб борилади). 

6. Ривожлантириш босқичи (унда юқорида келтирилган босқичларда 
мавжуд бўлган камчиликлар тўғриланади, янги ўқув курслар яратилади, техник 
имкониятлар кенгайтирилади, тизимнинг ривожланишига тегишли бўлган 
ишлар кўлами бажарилади).  

Масофавий таълим технологиялари таълимнинг белгиланган мазмун 
асосида амалга оширилишини таъминлашга йўналтирилган шакл, метод ва 
воситалар мажмуасидир.  

Ушбу технологиялар таълим ахборотларини тақдим этиш, таълим 
ахборотларини узатиш ҳамда таълим ахборотларини сақлаш ва қайта ишлаш 
технологияларини ўз ичига олади. Масофавий таълим технологиялари орасида 
электрон ахборот-таълим ресурслари (ЭАТР) муҳим ўрин тутади 

Масофавий таълим тизимида ЭАТР электрон ахборот ташувчи воситалар – 
дискета, СD-ROM, DVD кабиларда ўқув ахборотини ташиш ёки Интернет тармоғи 
орқали электрон почта орқали юбориш имкониятини таъминлайди. Аксарият 
ҳолларда тингловчилар ЭАТР бўйича ўқув ахборотларини Интернет тармоғига 
боғланган ҳолда тегишли сайтлардан олади.  

Масофавий таълим технологиялари қуйидагича асосий талабларга жавоб 
бера олиши зарур (3-расм): 

 
  

Ахборот технологияларини таълим жараёнига татбиқ этишда бу тизимда 
фаолият олиб борувчи ўқитувчилар малакасини оширишга юқори талаблар 
қўйилади. Ўқитувчи малака ошириш тизимига келишлари билан таълим бериш 
субъектидан таълим олиш объектига айланади ва ўқув жараёнидаги ўзаро 
муносабатлар характери ўзгаради.  

Масофавий таълим тизими ҳозирги кунда Ўзбекистонда жудаям 
оммалашиб бормоқда ва бу ўз навбатида моддий ва ижтимоий(вақт) томондан 
ҳам анчагина ижобий натижа беришлилиги ўз исботини топмоқда.  

